
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը
2025թ. հուլիսին Եվրոպական հանձնաժողովի որոշմամբ հաստատվել է Հայաստանի համար Դիմակայունության և աճի պլանի ներքո 2025-2027 ֆինանսական տարիների (2026-2028թթ. օրացույցային տարիների) համար նախատեսված ԵՄ ֆինանսական աջակցության 143 մլն եվրո ընդհանուր արժողությամբ բազմամյա գործողությունների ծրագիրը, որը բաղկացած է երկու՝ բյուջետային աջակցության և տեխնիկական աջակցության բաղադրիչներից՝ համապատասխանաբար 90 մլն եվրո և 53 մլն եվրո արժողությամբ: 
Բյուջետային աջակցության ուղղություններն են.
· հանրային ֆինանսների կառավարում և ներքին վերահսկողություն,
· արտահանման դիվերսիֆիկացիա,
· վիզաների ազատականացման երկխոսություն և իրավունքի գերակայություն,
· զբաղվածություն, հմտություններ և սոցիալական ներառում:

2. Առաջարկվող կարգավորման բնույթը
Հայաստանի Հանրապետության և Եվրոպական հանձնաժողովի միջև Հայաստանի համար ԵՄ դիմակայունության և աճի պլանի ներքո նախատեսվում է ստորագրել «Բազմաոլորտ բյուջետային աջակցության պայմանագիր» ֆինանսական համաձայնագիրը, որը բաղկացած է բյուջետային աջակցության 90 մլն եվրո և տեխնիկական աջակցության 53 մլն եվրո արժողությամբ բաղադրիչներից: 

3. Նախագծի մշակման գործընթացում ներգրավված ինստիտուտները
Նախագիծը մշակվել է ՀՀ փոխվարչապետ Մ. Գրիգորյանի գրասենյակի և ՀՀ ֆինանսների նախարարության կողմից:

4. Ակնկալվող արդյունքը
Նախագծով նախատեսվում է Հայաստանի Հանրապետությանը տրամադրել 90 մլն եվրո բյուջետային աջակցություն և 53 մլն եվրո տեխնիկական աջակցություն:

Բյուջետային աջակցության շրջանակներում Հայաստանը հանձնառություն է ստանձնել իրականացնելու 34 միջոցառումներ, այդ թվում՝ գնումների թվային համակարգի բարելավում, որակի ենթակառուցվածքների զարգացում, նույնականացման կենսաչափական համակարգի ներդրում, առողջության համընդհանուր ապահովագրության ու Ղարաբաղի փախստականների բնակարանային ապահովության ծրագրի շարունակական իրականացում։
Բյուջետային աջակցության ներքո 2025-2027 ֆինանսական տարիներին (2026-2028թթ. օրացույցային տարիներին) ԵՄ-ն նախատեսվում է յուրաքանչյուր տարվա համար մեկ վճարում՝ 3 տարվա համար ընդհանուր 90 մլն եվրոյի չափով: Ինչ վերաբերում է տեխնիկական աջակցությանը, ապա ԵՄ-ն նույն ժամանակահատվածի համար նախատեսում է տրամադրել  53 մլն եվրո:
Վերը նշված դրամաշնորհային միջոցների ստացումը կախված է լինելու սահմանված թիրախների՝ նախանշված ժամկետում կատարումից:

5. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
Համաձայնագիրը ՀՀ պետական բյուջեի համար լրացուցիչ ֆինանսական պարտավորություն չի նախատեսում: 
Համաձայնագրով նախատեսվում է ՀՀ պետական բյուջեի եկամուտների ավելացում:

6. Կապը ռազմավարական փաստաթղթերի հետ 
Համաձայնագրի ստորագրումը բխում է ՀՀ Կառավարության 2021-2026 թվականների ծրագրով ստանձնած պարտավորություններից, համաձայն որոնց «Հայաստանը շարունակելու է Եվրոպական միության և ԵՄ անդամ պետությունների հետ երկկողմ և բազմակողմ համագործակցությունը՝ հիմնվելով Հայաստան-ԵՄ Համապարփակ և ընդլայնված գործընկերության համաձայնագրի (ՀԸԳՀ) և այլ համատեղ ստորագրած փաստաթղթերի վրա»։ 
Համաձայնագիրը բխում է նաև Բրյուսելում 2024թ. ապրիլի 5-ին կայացած բարձր մակարդակի եռակողմ հանդիպման ընթացքում ԵՄ կողմից հայտարարված Հայաստանի համար 2024-2027թթ. Դիմակայունության և աճի պլանի՝ 270 մլն եվրո ընդհանուր արժողությամբ փաթեթից և կոչված է աջակցելու նաև ՀՀ-ԵՄ գործընկերության նոր օրակարգին:
